
saski-naski

J ON Alonsoren Camembert helburu libu-
ru kutunetakotzat duen irakurle honek
gogotsu hartu du iruindarraren nobela
berria, besteak beste, 1998ko saiakera-

eleberri hartako protagonista, Enekoitz Rami-
rez, berpiztu duelako kontakizun berrian. Bai-
na agian espektatibak goraxeegi jartzeagatik
beragatik, ez du erabat asebete Zintzoen sal-
doan lan berriak.

Interesgarria du nobelak abiapuntua: Ramirez,
beste kide batzuekin batera, eliteko euskal
sukaldarien jatetxeetan paloak ematen ibili da.
Sukaldari bat hilik agertu dela eta erruduntzat
joa, kartzelatik sartu-irten laburra eginda libre
geratuko da, abokatu baten eskuzabaltasunari
esker. Ezer ez da debalde, jakina, are gutxiago
eleberri beltzetan, eta aske geratzearen truke
sukaldarien munduan, eta orotariko jende-kla-
searekin nahastu beharko du protagonistak.
Badu, beraz, bestelako parekotasunik nobela
berriak Camembert helburu harekin, protago-
nistaz gain: kutsu poliziako eta beltzeko iker-
keta baten aitzakian kultur esparru baten gai-
neko gogoeta eta kritika zorrotza bilatu du Alon-

sok batean zein bestean (arte garaikidearen
esparrua batean, sukaldaritzarena bestean),
mundu horien tripa ilunetaraino jaitsita.

Desberdintasun nagusi bat ere badakar, baina,
Zintzoen saldoan honek Camembert helburu-
rekiko, hots, oraingoa nobela beltzaren egiturari
estuago lotzen zaion kontakizuna da, ez nobelaz
mozorrotutako saiakera. Pisu handiagoa du tra-
mak, beraz, erritmoa ere biziagoa du narrazioak,
eta leku txikiagoa digresioek. Pertsonaien arteko
elkarrizketak, esaterako, oso biziak dira, bikain
eraikiak. Haatik, egileak hau nobela beltz soila
dela esan badu ere, oraingoan ere ez dio uko egin
orotariko gaiak narrazioaren harian josteari,
gehienetan hausnarketa mamitsu, txinpartaz
beteak eskainiz : egungo sukaldarien pretentsio
artistiko eta goranahiez edo Bazkaltzaindiaz
(Euskal karma-ko estilo satirikotik hurbil), ez-
leku antropologikoez nahiz maitasunaren eragin
baltsamikoaz. Zintzoen eta gaiztoen arteko bana-
ketaren faltsua eta aldakortasuna da nobelako
motibo konstanteetakoa, dela pertsonaien gogoe-
tetan, dela pertsonaien garapenean berean. Ai-
tzitik, nobelaren tramatik gogoetetara maiz

dagoen jauzi handiegian galtzen du nobelak, ira-
kurle honen iritzian, sinesgarritasuna eta trin-
kotasuna. Ez zaio sinesgarri egin abokatuak eta
Enekoitzek afari batean Euskaltzaindiaren ospa-
kizun bateko menua edo Cunqueiro hizpide har-
tzen dituztenekoa, ez eta pistola baten mehatxu-
pean, protagonistak Diario de Navarra-n eskela
jartzeari buruz egiten duen bizpahiru orritako
digresio ironikoa ere. Era berean, narratzailea-
ren hainbat kezka –diglosiari edo literaturak
gaurko gizartean betetzen duen lekuari
buruzkoak, esaterako– Jon Alonso idazlearenak
begitandu zaizkio, ez Enekoitz Ramirez pertso-
naiarenak. Halaber, zenbaitetan istorioak eska-
tzen dituen bideetatik aldendu eta argumentua
bihurritu egiten duela dirudi, egileak landu nahi
dituen zenbait gairi lekua egiteko.

Gozatu dut, eta barre egin, Alonsoren gogoetekin.
Gozatu dut, halaber, bukaera aldera, nobela
beltzago bilakatu eta pertsekuzio eta guzti, gene-
roari estuago lotzen zaionean. Baina tartean erdi-
bidean geratu eta osagai ezberdinegiak plater
berean eskaintzen zaizkigula iruditu zait, elka-
rrekin ongiegi lotzen ez direnak.

1. Ez naiz ni

Kirmen Uribe. Susa.

Jon Alonso. Txalaparta.

4. Zaindari ikusezina
Dolores Redondo. Erein.

1. Su haietatik ke hauek
Iñaki Petxarroman. Txalaparta.

2. Bizientzat eta hilentzat
Tomas Tranströmer. Elkar.

3. Barkamena, kondena, tortura
Joxe Azurmendi. Elkar.

4. Argien Aroa. Arnaldo
Otegirekin solasaldia
Fermin Munarriz. Gara egunkaria.

5. Eguberria. Ohitura, kantu...
Juan Kruz Igerabide eta Elena Odriozola. Nerea.

6. Independentziaren paperak
Pako Aristi. Erein.

Ez Fikzioa

LIBURU DENDAK: Elkar, Casa del Libro (Bilbo), Auzolan (Iruñea)

KONDAIRAK

‘Nafarroa-
ko Kronika
ezZi-
nezkoak’
Mikel Zuza. Fernan-
do Rey (itzul.).
Pamiela. 128 orr. 11 euro.

Gertakizuna eta
fikzioa bereizteaz

“Batzuetan ez gara ohartzen
nolako arrasto eta oinatzak
uzten dituen iraganak gure
hurbileneko ingurunean. Ez
gara ohartzen egunero ibiltzen
garen kalean, herrixka polit
horretan edo igo gogo dugun
mendi horretan ahanzturatik
salbatzea merezi duten histo-
ria txiki asko gertatu zirela.
Erdi Aroko Nafarroari buruzko
kontakizun hauek hori dute
xedea, baina errealitatea eta
fikzioa nahasiz, hainbeste
nahasiz ezen nekez bereiziko
baitugu zer den gertatua eta
zer asmatua...”.

Gehigarri honek
Bizkaiko Foru
Aldundiaren
laguntza jaso du

ELEBERRIA

‘Eserleku
hutsa’
J. K. Rowling.
Alberdania.
560 orr. 23 euro.

Ezustekoa ustezko
herri baketsuan

Barry Fairweather 40 urte
bete berritan hil da, eta
Pagford herri txikia shock
batean bezala geratu da.
Itxuraz, herri patxadatsua da.
Baina itxura idiliko horren
atzean, gatazka larria ezku-
tatzen da. Aberatsak
gatazkan daude pobreen
aurka, nerabeak gurasoen
aurka, emazteak senarren
aurka, irakasleak ikasleen
aurka… Gerra horiek denak
ezkutuan egon dira orain
arte, baina Barryk parrokia-
batzarrean utzi duen hutsu-
neak inoiz Pagforden ikusi
gabeko gerra piztu du.

‘Amattoren
uzta’
Mayi Ariztia. Maite
Gurrutxaga (ilus.).
Patxi Zubizarreta
(egokitzailea). Erein.
88 orr. 14 euro.

Ez belearen eta ez
mikaren bihotza

“Erraten zuen ere, nahi baldin
bazen froga bat, egiazki Axu-
lar salbatua izan zela (...) aski
zutela bihotza kentzea eta
ezartzea sagarrondo baten
gainean: zeruan baldin bazen,
fika edo mika batek eramanen
zuela bihotz hori, eta zigortua
bazen, bele batek. Hala egin
eta etorri ziren berehala bele
bat eta mika bat, karrankaka!
Baina ez zuten ez batek ez
bertzeak eraman...”. Klis-kla-
sikoak sailak Ariztiaren ipuin-
bildumarik ezagunena
eskaintzen du oraingoan,
1934an idatzi zuena.

